
48

Ma me manca l'inzegno e o gûsto estetico

Pe levâme a-o sublime do lirismo,

E descrive st'amalgana d'ascetico,

De pascioîn, d'ignoransa e d'isterismo

Misso in moto dä fotta, aççeiso, assiôu

Comme ûn sciammo de vespe aççimentôu.


49

Poei figûavelo voî, mi no me sento,

Che de dâvene conto a sommi cappi;

Va a Maddre in cella, e a se ghe særa drento,

A conversa a s'asconde in mëzo ai drappi,

E te resta lì o Paddre in sta baracca,

Sensa savei quanti o se n'ha in ta stacca.


50

Bonn-e päole, minaccie, esortamenti,

Dî che aveivan raxon, che aveivan torto,

Mette a mëzo i ciû solidi argomenti,

L'ëa tûtto comme voei toccâlo a ûn morto,

Lö sbraggiavan c'ûn diâo pe ogni cavello,

«Sciä diä ben, sciä diä ben, ma fêua l'öxello.


51

»Sciä ne-o trêuve» - «Ma mi» - «Ma ninte affæto»

- «Ma se o s'é perso cöse gh'ho da fâ?»

- «Perso? son micce, se sciä ne l'ha dæto,

»Aôa sciä o trêuve, e sciä ne o torne a dâ

»Dove sciä se l'ha ïnfiôu?» - «Ma in nisciun scito».

- «Sciä o tïe a mëzo» - «Ma se»... - «Sciä fasse fito».

